
     VENDIM  

 

Data e miratimit: 13 maj 2011  

 

 

Lënda nr. 22/10 

  

Veselinka DENIĆ 

  

kundër  

  

UNMIK-ut   

  

Paneli Këshillëdhënës për të Drejtat e Njeriut, i mbledhur më 13 maj 2011, 

me anëtarët vijues të pranishëm: 

 

Z. Marek NOWICKI, Kryetar 

Z. Paul LEMMENS 

Znj. Christine CHINKIN 

 

Të ndihmuar nga  

Znj. Anila PREMTI, Ushtruese detyre e zyrtares ekzekutive  

 

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve, vendosi si në vijim: 

 

 

 

I. PROCEDURA PRANË PANELIT 

 

1. Ankesa u parashtrua më 23 mars 2010 dhe u regjistrua më 24 mars 2010.  

 

2. Një shkresë për informacione shtesë i është dërguar Dhomës së Posaçme të Gjykatës 

Supreme të Kosovës për çështje që lidhen me Agjencinë Kosovare të Mirëbesimit 

(Dhoma e Posaçme) më 27 prill 2007.  Informacionet shtesë u pranuan në të njëjtën ditë.  

 

 

II. FAKTET  

 

3. Ankuesja punoi në ndërmarrjen në pronësi shoqërore (NPSH) Fabrika për mbushjen e 

shisheve të Coca Colës në Lipjan, duke filluar nga 27 prill 1994. Ajo ankohet se është 

pushuar nga puna në vitin 1999. Data e shkëputjes së marrëdhënies së punës nuk është 

shënuar në librezën e punës të paraqitur nga ankuesja.  

 

4. Më vonë, kur kompania u privatizua, ankuesja nuk u përfshi në listën e personave të cilët 

kishin të drejtë të marrin një pjesë të fitimeve nga privatizimi i kompanisë, që ishte 

përgatitur nga Agjencia Kosovare e Mirëbesimit  (AKM).  

 

5. Ankuesja, së bashku me një grup të personave të tjerë të cilët po ashtu nuk ishin përfshirë 

në listë, parashtroi ankesë në Dhomën e Posaçme. Në procedurën e mbajtur pranë Dhomës 

së Posaçme ankuesja dhe një grup i punëtorëve të tjerë u përfaqësuan nga një avokat.  

 

6. Me një vendim të datës 14 qershor 2006, Dhoma e Posaçme e refuzoi ankesën e ankueses 

kundër AKM si të pabazuar. Ankuesja nuk u përfshij në listën e punëtorëve të cilët kishin 

të drejtë të marrin një pjesë të fitimeve nga privatizimi. Në atë kohë ligji nuk parashihte të 

drejtën e ankesës kundër këtij vendimi.  

 

7. Ky vendim iu dorëzua përfaqësuesit të ankueses më 7 korrik 2006.  

 

8. Ankuesja thekson se vendimi i Dhomës së Posaçme asnjëherë nuk i është dorëzuar asaj 

zyrtarisht. Ajo pranon se ka mësuar për atë nga një ish kolege e saj, e cila po ashtu ishte 

ankuese në procedurën në fjalë, në një datë të papërcaktuar në janar 2007. Kjo kolege e 

lejoi ankuesen të bëjë fotokopje nga kopja e vendimit të saj. 

 

 

III. ANKESA  

 

9. Ankuesja ankohet se përkundër faktit se shumë punëtorë të tjerë të ndërmarrjes ishin 

larguar nga puna në vitin 1999, vetëm ankesat e paraqitura nga punëtorët të cilët ishin me 

prejardhje etnike serbe ishin refuzuar nga AKM-ja dhe Dhoma e Posaçme, dhe prandaj 

këto vendime ishin diskriminues.  

 

10. Sipas ankueses, kjo përbën shkelje të së drejtës së saj në gëzim të papenguar të pasurisë që 

është në kundërshtim me nenin 1 të Protokollit nr. 1 të Konventës Evropiane për të Drejtat 

e Njeriut (KEDNJ), dhe e drejta e saj për të mos u diskriminuar në gëzimin e kësaj të 

drejte sipas nenit 14 të KEDNJ.  

 

 

IV. LIGJI 

 

11. Para se të shqyrtohet rasti për bazueshmërinë e tij, Paneli duhet të vendosë nëse do ta 

pranojë rastin, duke marrë parasysh kriteret për pranim të paraqitura në nenet 1, 2 dhe 3 të 

Rregullores së UNMIK-ut nr. 2006/12. 

 

12. Në pajtim me nenin 3.1 të Rregullores së UNMIK-ut nr. 2006/12, Paneli mund të trajtojë 

një çështje vetëm brenda gjashtë muajsh nga dita kur është marrë vendimi i formës së 

prerë. Qëllimi i rregullës prej gjashtë muajsh është të promovojë saktësinë ligjore dhe të 

sigurojë që rastet që ngrenë çështje sipas Rregullores së UNMIK-ut nr. 2006/12 të 

trajtohen brenda një kohe të arsyeshme (shih p.sh., Gjykata Evropiane për të Drejtat e 

Njeriut (GJEDNJ), Opuz kundër Turqisë, nr.  33401/02, aktgjykim i 9 qershorit 2009, § 

110).  

 

13. Kur ankuesit apo përfaqësuesit të tij i dorëzohet kopje me shkrim e vendimit të formës së 

prerë, objekti dhe qëllimi i kushtit prej gjashtë muajsh arrihet më së miri duke llogaritur 

ecjen e periudhës gjashtëmujore nga dita e dorëzimit të vendimit me shkrim (GJEDNJ), 

Worm kundër  Austrisë, aktgjykim i 29 gushtit 1997, Raporte të aktgjykimeve dhe 

vendimeve, 1997-V, f. 1547, § 33).  

 

14. Ankuesja theksoi se ajo asnjëherë nuk kishte marrë kopje të vendimit të Dhomë së 

Posaçme. Ajo mësoi për këtë pasi kolegia e saj, një ankuese tjetër në këtë rast, e informoi 

atë për përmbajtjen e vendimit në vitin 2007.  

 

15. Paneli thekson se në rastet kur grupe të ish punëtorëve të NPSH-së përfaqësohen pranë 

Dhomë së Posaçme nga njëri prej tyre, i cili zakonisht nuk është avokat, Dhoma e 

Posaçme e zbaton nenin 138 të Ligjit të procedurës kontestimore. Sipas kësaj dispozite, 

kur një përfaqësues vepron në emër të një grupi të personave, vendimi mund t’i dorëzohet 

atij apo asaj (shih, për shembull, Paneli Këshillëdhënës për të Drejtat e Njeriut, Vasić, nr. 

02/07, vendim i dytë i 6 gushtit 2010, § 19). 

 

16. Avokati i cili e përfaqësoi ankuesen në procedurën pranë Dhomës së Posaçme në fakt e 

kishte marrë vendimin e 14 qershorit 2006 të Dhomës së Posaçme më 7 korrik 2006. 

Shkresat e lëndës së ankueses pranë Dhomës së Posaçme përfshijnë “konfirmimin për 

pranim” të nënshkruar nga përfaqësuesi i ankueses në atë ditë.  

 

17. Paneli gjithashtu përkujton se ankesa pranë Panelit është paraqitur më 23 mars 2010, 

d.m.th. më shumë se katërdhjetë e pesë muaj më vonë.  

 

18. Prandaj, meqë kjo ankesë është paraqitur pranë Panelit më shumë se gjashtë muaj pas 

marrjes së vendimit me shkrim nga përfaqësuesi i ankueses për të cilin vendim kjo ka 

parashtruar ankesë, ankesa është paraqitur jashtë afatit kohor të përcaktuar në nenin 3 të 

Rregullores së UNMIK-ut nr. 2006/12.  

 

 

PËR KËTO ARSYE, 

 

Paneli unanimisht, 

  

 

SHPALL ANKESËN TË PAPRANUESHME. 

 

 

 

 

 

 

 

  Anila PREMTI                          Marek NOWICKI 

  Ushtruese detyre e zyrtares ekzekutive                 Kryetar  


